
Bismillahir Rahmanir Rahim

Assalamualaikum Warahmatullahi Wabarakatuh,
Salam Sejahtera dan Salam Malaysia MADANI.

(SALUTASI)
LAMPIRAN SALUTASI DISEDIAKAN



Alhamdulillah, dengan limpah kurnia Allah S.W.T, kita
dapat berhimpun pada pagi yang penuh bermakna ini bagi
Persidangan Kependudukan Kebangsaan 2025, atau
PERKKS 25. Terima kasih saya ucapkan kepada semua
yang hadir dan terus menyokong usaha negara
memperkukuhkan dasar kependudukan dan kesejahteraan

keluarga.



Saya juga ingin merakamkan setinggi-tinggi penghargaan
kepada UNFPA Malaysia, Universiti Malaya dan MERCK
Malaysia atas kerjasama strategik bersama KPWKM dan
LPPKN dalam menjayakan penganjuran persidangan ini.
Terima kasih juga kepada para moderator, ahli panel, dan
khususnya Yang Berbahagia Dato’ Indera Mohd Shahar bin
Abdullah, Ahli Parlimen Paya Besar, atas kesudian hadir

menyerikan majlis kita pada hari ini.



Hadirin yang dihormati sekalian,

3.

Dengan tema “Megatrend Penduduk dan Dinamik Keluarga:
Cabaran Untuk Masa Depan Lebih Berkualiti,” PERKKS 25
menjadi pentas penting untuk menghubungkan teori,
dapatan penyelidikan, dan pelaksanaan dasar. Saya
difahamkan sebanyak 150 kertas kerja penyelidikan akan
dibentangkan merangkumi enam bidang utama seperti
kesuburan, penuaan, migrasi, gender, alam sekitar, pasaran

buruh, kesihatan reproduktif dan kesejahteraan komuniti.



Selain itu, persidangan ini turut menghimpunkan pakar-
pakar dalam bidang kependudukan, dasar sosial, tenaga
kerja, kesihatan keluarga dan sektor swasta bagi
membincangkan strategi pelaksanaan yang inklusif,
intergenerasi dan berimpak tinggi. Saya menyeru agar
setiap peserta memanfaatkan ruang ini untuk meneroka
penemuan baharu, menghasilkan cadangan berasaskan
data dan memperkukuh budaya evidence-based policy

dalam perkhidmatan awam serta sektor swasta.



TRANSFORMASI PENDUDUK DAN KELUARGA DI
MALAYSIA: MENGHARUNGI MEGATRENDS

Hadirin sekalian,

5. Malaysia kini sedang berdepan perubahan demografi yang
besar dan pantas. Kita menyaksikan penurunan kadar
kesuburan, peningkatan populasi warga emas, urbanisasi
yang hampir mencecah 80 peratus, perubahan struktur

keluarga dan mobiliti tenaga kerja global.



Kadar kesuburan negara telah menurun ke 1.6 anak bagi
setiap wanita pada tahun 2024, iaitu yang terendah dalam
sejarah dan jauh di bawah paras penggantian 2.1. Dalam
masa yang sama, Malaysia dijangka menjadi negara menua
menjelang tahun 2030 apabila lebih 15 peratus penduduk

adalah warga emas.



Angka-angka ini bukan sekadar statistik; ia adalah isyarat
jelas bahawa negara mesti mengambil langkah yang lebih
responsif, terancang dan berpaksikan data. Apatah lagi
apabila realiti demografi hari ini turut dipengaruhi oleh kos
sara hidup, beban kewangan generasi sandwich, jurang

digital serta corak keluarga yang semakin kecil.



Oleh sebab itu, dasar kependudukan tidak lagi boleh bersifat
statik. la perlu tangkas, adaptif dan disokong oleh kemajuan
teknologi serta ketahanan digital bagi memastikan manfaat
pembangunan dapat dirasai secara inklusif merentas semua

generasi.



PELAN HALA TUJU KESUBURAN NEGARA: KEPENTINGAN
DASAR BERASASKAN DATA

Hadirin yang dihormati sekalian,

9. KPWKM melalui LPPKN kini sedang membangunkan Pelan
Hala Tuju Kesuburan Negara 2026-2030, iaitu satu
strategi jangka panjang untuk memastikan kelestarian
struktur demografi Malaysia. Pelan ini berasaskan empat

teras strategik:



Sokongan menyeluruh kepada pembentukan keluarga
Persekitaran tempat kerja yang lebih mesra keluarga;
Akses rawatan kesuburan yang adil dan mampan;

Pemerkasaan norma sosial yang mengiktiraf keluarga

sebagai institusi asas masyarakat.

[
H



10. Dengan pelaksanaan Pelan Hala Tuju ini, Malaysia bukan
sahaja bersedia menangani cabaran kesuburan rendah,
malah dapat menempatkan institusi keluarga sebagai

tunjang pembinaan kesejahteraan rakyat dan kemakmuran

negara.



11. Seiring dengan itu, LPPKN terus memperkukuh penyelidikan
berasaskan bukti sebagai asas penting dalam pembentukan
dasar. Melalui Geran Penyelidikan LPPKN 2025 (GP
LPPKN 2025), LPPKN Dberhasrat menjadi pusat
kecemerlangan dalam bidang kependudukan, kekeluargaan
dan kesihatan reproduktif di peringkat nasional dan

antarabangsa.



12. Tahun ini, antara skop penyelidikan baharu ialah kajian bagi
penubuhan Badan Pendamai, satu mekanisme rasmi untuk
membantu pasangan yang berdepan konflik rumah tangga
atau proses perceraian. Kajian ini dilaksanakan melalui
kerjasama strategik antara LPPKN dan Jabatan Pendaftaran

Negara (JPN) yang dimeterai pada 30 Oktober 2025.



SAMBUTAN BULAN KELUARGA KEBANGSAAN 2025

Para hadirin sekalian,

13. PERKKS 25 juga merupakan sebahagian daripada
penganjuran Sambutan November Bulan Keluarga
Kebangsaan 2025 dengan tema “KASIH Keluarga, Bahagia
Bersama.” Sambutan ini menekankan nilai kasih sayang,
hormat, empati dan kesejahteraan keluarga sebagai asas

ketahanan sosial negara.



14. Kerjasama seluruh ekosistem—melibatkan kementerian,
agensi, sektor swasta, masyarakat sivil dan komuniti akar
umbi—amat penting untuk memastikan institusi keluarga

terus kukuh dalam menghadapi cabaran demografi hari ini.



PENUTUP

Yang Berhormat, Puan-Puan dan Tuan-Tuan yang saya hormati,

15. Sebagai penutup, izinkan saya merakamkan ucapan terima
kasih kepada semua pihak yang telah berusaha menjayakan
persidangan ini, sama ada secara langsung atau tidak

langsung.



16. Marilah kita melihat isu kependudukan bukan hanya sebagai
angka, tetapi sebagai ekosistem hidup yang memerlukan
kebijaksanaan, empati dan keberanian kita dalam
membentuk dasar. Saya yakin perbincangan hari ini akan
menghasilkan idea dan cadangan yang mampu
memperkukuh tindakan negara ke arah dasar yang lebih

efektif, lestari dan berpaksikan kesejahteraan rakyat.



Dengan lafaz  Bismillahirrahmanirrahim, saya dengan
sukacitanya merasmikan Persidangan Kependudukan
Kebangsaan 2025 (PERKKS 25).

Sekian, Wabillahi taufig walhidayah

Wassalamualaikum warahmatullahi Wabarakatuh.

YB DATO' SRI HAJAH NANCY BINTI SHUKRI
Menteri Pembangunan Wanita, Keluarga Dan Masyarakat
19 November 2025

